
I 2010 spurde Syvde sokneråd oss om vi kunne lage ein liten kort foldar om Syvde kyrkje med litt informasjon for 

tilreisande som vitja kyrkja. Vi samla opplysningar og tok ein del nye foto, og foldaren låg føre i mars 2011. 

 

I etterkant av dette arbeidet vart det skriven ein blogg-post på engelsk, presentert på bloggstaden My Opera  med tanke 

på slektningar i USA  Her er tekne med nokre fleire bilete og opplysningar enn det som kunne få plass i ein liten foldar.  

 

Dette er ei litt redigert utgave av det som stod på internett, omsett til vårt daglege skriftspråk.  

 

Elin Paula og Jostein Nordvik 

 

 

 

Kyrkjer i Syvde 

 

 

 

Slik ser Syvde kyrkje ut i våre dagar, der ho ligg nesten i sjøkanten i Syvde sentrum. Her har ho 

vore sidan 1837, men opp gjennom åra har det vore gjort nokre bygningsmessige endringar.  

 

Den fyrste kyrkja 
I uminnelege tider har det vore kyrkje i Syvde. Kjelder fortel at i tidleg katolsk tid var det sett opp 
ei lita stavkyrkje  inst i Syvdefjorden på garden Myklebust. Som stadnamnet tyder på, var dette den 

folkerikaste garden i Syvde. Stavkyrkja var vigd til Olav den Heilage, vår norske helgenkonge, men 

vi veit ikkje heilt nøyaktig når ho var bygd.  

 

http://my.opera.com/josteinn/blog/syvdsbotn-the-syvde-churches

Opp gjennom hundreåra er kyrkja nemnd i 

ymse kjelder, og det ser ut til at det opphavleg 

var ei lita firkanta stavkyrkje. Simon Eikrem 

har m.a. i boka si «Meir om Syvde» skrive at 

kyrkjebygningen truleg var slik som Øye 

stavkyrkje i Vang i Valdres, som vi ser til 

venstre slik den var teikna i Årbok frå Den 

Norske Kirke i 1966. 

 

I 1659 skal Olavskyrkja ha vore bygd om til ei 

korskyrkje. Med utgangspunkt i kyrkjerekne-

skap og andre skriftlege kjelder, kan vi sjå at 

kyrkja til tider forfall, og at vedlikehaldet 

kunne vere så ymse, men kjeldene gir oss også opplysningar om både storleik og 

konstruksjonsmessige detaljar, og Olav A. Opsal frå Syvde sogelag har fingranska kjeldene og 

rekonstruert kyrkjebygningen slik han kan ha sett ut etter 1660. For nokre år sidan fekk han laga ein 

modell av denne siste Olavskyrkja, som då hadde vore i bruk gjennom fleire hundreår i katolsk tid, 

opp gjennom reformasjonen og vidare heilt oppover på 1830-talet, og som opp gjennom hundreåra 

hadde hatt ulike eigarar.  

 

I kapittelet ’Soga om 

kyrkja’ skreiv Hans 

Brekke m.a. dette i 

«Bygdesoge for Syvde 

Herad», utgitt på eige 

forlag i 1945: 

”… Strøm kallar henne 

’en liden, gammel og 

uanseelig Stav-Kirke, 

som verken ud- eller 

indvendig har noget 

mærkværdigt at 

fremvise,’ utan ei 

gamaldags altertavle, 

innretta om lag som eit 

skap med doble dører, 

og med eit mala bilete 

utanpå kvar dør. Det 

eine framstiller jomfru 

Maria, det andre Heilag-Olav som trør på ein slange med krune på, i den eine handa held han ein 

kalk, i den andre eit sverd, og under står skrive Sanctus Olavus. …” Brekke refererer her til andre 

bind av Hans Strøm sitt verk ”Physisk og Oeconomisk Beskrivelse over Fogderiet Søndmør…” (trykt 

1766) 
 

Ferdselsårane i eldre tid gjekk i stor grad på stiar til lands, og på sjøen ved kysten og i fjordane. 

Heilt fram til godt ut på attenhundretalet var det ingen vegar langs fjordane våre, og folk måtte gå 

og segle eller ro når dei skulle ta seg fram mellom bygdelaga, også når dei skulle til kyrkje. Tilflotet 

var vanskeleg med langgrunn fjøre nedfor kyrkja på Myklebust. Dessutan var grunnforholda slik 

rundt Olavskyrkja at området var lite eigna som kyrkjegard. 

Kor som er – Olavskyrkja var den aller fyrste kyrkja i Syvdsbotn, og den modellen vi no har fått av 

den eldre kyrkja, er plassert i dagens kyrkjebygg. Nedanfor ser vi øvst Syvde kyrkje frå 1836/37 

slik Simon Eikrem meinte ho kunne ha sett ut. 

Syvdekyrkja etter 1837  
I åra etter 1830 ville syvdefolket 

gjerne ha ei ny kyrkje med betre 

tilkomst frå sjøen. Dessutan trongst 

det altså betre kyrkjegard, og  det 

enda med at grunneigarane i garden 

Vik gav grunn til ny kyrkje og 

kyrkjegard. I 1836 vart stavkyrkja på 

Myklebust riven, og ny kyrkje vart 

bygd i Vik og teken i bruk i 1837, 

med høveleg grunn til kyrkjegard 

rundt kyrkja. Vi har ikkje autentiske 

planar eller  teikningar for kyrkja som 

var bygd i 1836-37, men vi veit om 

lag kor stor ho må ha vore. Korenden 

av dagens kyrkje (mellom korsa på 

taket til høgre på fotografiet side 12), skal ha same breidd og høgd som den gamle kyrkja, så den 
eldste kyrkja i Vik var ein god del lågare, og også kortare enn kyrkja vi har i dag. Skissa ovanfor er 

altså laga av Simon Eikrem, som meinte Syvdekyrkja frå 1836/37 såg om lag slik ut sett frå sjøsida, 

med same breidd og høgd frå korenden og gjennom heile kyrkjeskipet til tårnenden. 

 

I 1851 vedtok Stortinget ny lov og føresegner om kyrkjer og kyrkjegardar. Kyrkjer skulle då kunne 

gi plass til minst 30 % 

av innbyggjarane i 

soknet, og Syvde-

kyrkja, som på den tid 

var i privat eige, var 

då for lita i høve til 

folketalet som sokna 

til henne. Kyrkje-

bygget vart overteke 

av kommunen i 1870, 

og i 1871 vart kyrkja 

utvida både i høgda og 

breidda, og fekk større 

tårnfot og tårn. På 

fotografiet til høgre, 

som Olaf K. 

Storegjerde tok i 1907, 

kan vi sjå korleis 

kyrkja såg ut etter 

utvidinga i 1871, for 

kyrkja stod uendra frå 1871 til 1907. 

Det var ikkje mykje av inventaret frå Olavskyrkja som vart flytta over til den nye kyrkja i Vik då ho 

skulle takast i bruk i 1837. 

Toppen av den gamle 

altartavla vart teken med. 

Han har nokre utskorne 

trefigurar: På toppen står 

ein utskoren fugl med 

utbreidde vingar, ei due 

som er symbolet for den 

heilage anden. På begge 

sider står  riksløvefigurar 

med økser, og i midten av 

denne trekanta toppen står 

Christian den VII sitt 

merke. Vidare på 

toppfeltet er det fem 

utskorne hovud på vingar, 

noko ulikt utforma. 

Tradisjonen fortel at dei 

utskorne figurane er laga 

av ein ung mann, Martin 

Olsen Vik frå Øvstegardsbruket i Vik (gbnr. 88.01). Han skal ha vore fødd i 1777, men omkom 

under sildefiske i 1800.  

 

Rett under det nedste englehovudet er det eit noko 

uvanleg maleri, avgrensa av ei kunstferdig utskoren 

og forgylt treramme. Dette skal vere ein del av eit 

mindre altarskap frå seinmiddelalderen, og det 

inneheldt truleg mindre, utskorne figurar. Skapet 

har vorte demontert i eldre tider, og både dørene og 

figurane frå skapet er borte,  så vi veit ikkje korleis 

det opphavleg såg ut. På det som skal ha vore 

bakveggen i skapet, var det iallfall laga eit maleri 

frå katedralen Hagia Sofia i Konstantinopel, og 

denne delen av skapet vart gjort om til altartavle på 

altaret i  Olavskyrkja i 1767. Dette spesielle biletet 

vart teke med frå Olavskyrkja til kyrkja i Vik i 

1836, og sidan kyrkja vart utvida i 1871 har 

skapmaleriet stått innfelt i altartavla slik det er i 

dag. 

 

To litt større utskorne figurar eller statuar kom også  

frå Olavskyrkja. Kjeldene meiner dei var i kyrkja 

iallfall før år 1500. Figuren som i dag heng på 

høgre side av altaret, er kong Olav Haraldson som 

fall på Stiklestad, og vart Olav den heilage. Den 

gamle stavkyrkja var vigd til han. Figuren har ein 

kalk i høgre handa, og i venstre handa er det sagt at 

han opphavleg heldt eit sverd. På somme bilete frå 

kyrkja i nyare tid, ser vi at sverdet ei tid var bytt ut 

med eit spinkelt trekors, men dette vart teke bort då 

figuren vart restaurert av museet i Bergen. 

Kvinna har mange trudd er sankt Sunniva, sidan vi gjennom mange hundreår har kjent til Sunniva-

legenden og hatt bispestolen og klosteret på Selja så nær. 

 

  

Helgenstatuar har svært ofte eit symbol eller ein ting som er knytt til forteljingane om korleis 

personane vart martyrar eller helgenar. Granskingar gjorde av kunnige folk, har kome til at kvinna 

likevel ikkje er St. Sunniva, men at det er Margareta av Antiokia 

 

To brør, Arne og Rasmus, frå Gards-garden i Nordalen (gbnr. 86.09) har vore nemnde særskilt for 

arbeidet sitt med ombygginga av kyrkja i 1871. Dei var begge dugande smedar og snekkarar, og 

dreia stolpar og laga nytt rekkverk rundt knefallet ved altarringen. Dei laga stolpar til kordøra, og 

rekkverket mellom koret og kyrkjeskipet, og dei laga døypefont, som vi ser på biletet øvst på neste 

side. 

Det var også dei to brørne frå 

Nordalen som forma og laga ny 

preikestol Og Fotografiet nede til 

høgre viser preikestolen som var 

bygd i 1871. 

 

Framfor han ser vi ei gåve kyrkja 

har fått seinare. Det er ein lysglobe 

med eit stort lys i midten (Kristus-

lyset), der vi kan tenne mindre lys 

og plassere rundt på globen under 

ulike kyrkjelege hendingar og 

seremoniar. Også denne gåva er gitt 

til kyrkja av Syvde bondekvinnelag 

etter initiativ frå enkeltmedlemer i 

laget, og globen er laga ved Åge 

Osvolls sveiseverkstad på Sæbø. 

 

I den nye altartavla er dei gamle utskorne figurane og 

maleriet frå Olavskyrkja arbeidde inn i toppen, og nedst på 

altartavla vart det laga eit stort, mørkmala felt rett over 

altaret. I dette feltet vart det sett inn eit stort, gylt kors i 1871. 

Same type kors og innfelling var også brukt i Vanylvskyrkja 

på Slagnes,  til dei fekk ny altertavle der også. 

 

I ein artikkel i tidsskriftet for sogelaga i Vanylven, ”Fotefar” 2010, er malaren Daniel Lade frå 

Syvde omtala. I dei siste åra før han emigrerte til Canada, laga han eit kristusbilete, signert i 1909,  

som i 1910 vart sett inn i altertavla der det store korset hadde fått plass i 1871, og det er altartavla 

slik vi ser henne på s. 8, som sidan møter oss når vi kjem inn hovuddøra i kyrkjeskipet. 

 

 

Døypefonten framfor altarringen 

Folkemengda i Syvde auka jamt og samt, og sjølv om kyrkja vart utvida i 1871, vart ho for lita med 

åra, og etter århundreskiftet vart det vedteke å utvide kyrkja igjen. Storegjerde sitt bilete av kyrkja 

slik ho såg ut i 1871, vart teke ved eit stort ungdomsstemne om sommaren 1907, med lagsfaner og 

svært mykje folk samla. Så snart stemnet var over, tok bygningsmennene til å rive tårnet og utvide 

kyrkja. Dei som stod for ombygginga denne gongen, var Andreas K. Myklebust, Johannes Norvik 

og Lauritz Myklebust Røys.  Fronten vart heilt endra, og fekk tre vindauge rett over to sidedører og 

ei dobbel hovuddør, slik kyrkja er i dag, 115 år etter ombygginga. Etter 1907 har det ikkje vore 

gjort større konstruksjonsmessige endringar på kyrkja. 

 

Fyrste juledags morgon før klokka sju i året 1896, 

samlast mykje folk i Syvde til den aller fyrste juleotta 

i våre bygder. Juleottene er ”lekmannspreiker” utan 

liturgi, og såleis ikkje ei vanleg gudsteneste, men det 

er ei spesiell julehøgtiding som Syvdingane har sett 

stor pris på. og som har vorte halden kvar jul sidan. 

Når kyrkjelyden samlast til høgtiding på kalde og 

bekmørke vintermorgonar, måtte ein ha meir lys enn 

vanleg. Elektrisk straum var ikkje tilgjengeleg, så 

talglys måtte gjere nytten. Gamle Halstein Brekke 

laga då ei trelysekrone med plass for 30 talglys, og 

Knut Skaugset på Eikrem rosemala krona, som vart 

hengd opp i ein trerosett i taket. Denne rosetten skal 

også ha vore i den eldste kyrkja. På biletet til høgre 

ser vi lysekrona der ho heng i dag, på galleriet bak 

orgelet, og minner oss om tider som var. 

 

Til å byrje med var det ikkje orgel i kyrkja, men i 

1909 vart det kjøpt inn eit tysk-produsert orgel levert 

av Vestres orgelfabrikk. Dette orgelet hadde vore 

montert på prøve ei tid i Ålesund bedehus, men 

hamna til slutt i Syvde kyrkje. Kyrkjelyden var godt 

nøgd, men etter nokre tiår i ei kyrkje med svært 

varierande temperatur- og fukt-forhold – frå bitande 

kulde til sterk oppvarming og fuktige dagar, vart det 

vanskeleg å få orgelet til å fungere tilfredsstillande. I 1969 vart eit nytt orgel montert og levert frå 

det kjende tyske orgelbyggjarfirmaet Paul Ott. Orgelet har 13 registerstemmer, to manualar og 

pedalar. Sokneprest Knut Ree, som då var vikar for Sverre Nybø i fleire år, var nok sentral i 

arbeidet for å få på plass eit nytt orgel. 

Under arbeidet med å 

montere nyeorgelet, 

vart det bestemt at 

fronten  på det gamle 

framleis skulle stå i 

kyrkja, og det vart 

sett opp på galleriet 

bak pipene på det nye 

orgelet. På biletet 

ovanfor ser vi altså 

litt av fronten som 

vart bakstykke. 

Biletet til venstre 

viser fronten og 

pipene på nyeorgelet 

slik vi ser det når vi 

står nede på 

kyrkjegolvet.  

Gåver til kyrkjebygningen og kyrkjelyden har ofte vore gitt av både enkeltpersonar og lag og 

organisasjonar. Vi veit at Syvde bondekvinnelag har gitt mange kostesame gåver gjennom åra, m.a. 

sølvlysestakar, antependium, dåpsfat og mugge i sølv, messehakel, lysglobe og mange andre vakre 

ting. På eit medlemsmøte i mars 1959 vart det samrøystes vedteke å gi glasmaleri til innsetting i dei 

to blyglasvindauga på kvar side av koret. Etter litt granskingar og diskusjonar om alternativa, vart 

dei to vindauga og maleria sette opp av glasmeisterfirmaet O. Ellingsen & Søn frå Ålesund, og 

kunstnar og handverkar Waldemar Nygaard teikna motiva og utførte arbeidet i 1961. På venstre 

side ser vi den korsfeste Kristus, og på høgre side ved preikestolen ser vi Kristi oppstode. 

 

 

 

I Olavskyrkja hang det i mange år ein «kyrkjebåt» eller båtmodell under kvelven. Dette var ein 

typisk sunnmørsbåt, ein «sunnmørsåttring». Opphavleg var ein åttring laga for fire årepar, men 

nemninga åttring vart seinare brukt også om større båtar med både fem og seks årepar, og vart altså 

nytta om dei store bruksbåtane til fiske m.m. Modellen som hang i gamlekyrkja er no på Sunnmøre 

museum i Ålesund, men for nokre år sidan fekk kyrkja ein ny kyrkjebåt laga av Harald Sætrevik. 

Denne båten er ein møring eller møringsbåt. Som sunnmørsåttringen hadde heller ikkje denne 

båttypen dekk den fyrste tida båttypen var i bruk. Møringen skulle likevel vere ein stødigare båt enn 

dei gamle åttringane, og var ein etter måten stor båt, brukt også til havfiske utanfor kysten. 

Møringsbåtar vart vanleg frå ca. 1875, og var mykje brukt fleire tiår inn på nittenhundretalet. 

 

 

 

Til slutt nokre få ord om minnesteinen eller bautaen tett ved kyrkjetrappa. Når du går inn 

hovudporten ved kyrkja, står det ein høg stein med ei koparplate på til høgre rett innafor porten.  

 

I Syvde sokn var det to sjømenn som omkom under den andre verdskrigen: Martin Eikrem og Ola 

Kolgrov. Etter krigen ville mange syvdingar heidre desse med ein spesiell minnestein på kyrkje-

garden. I eit steinbrot eit stykke ute i fjorden, på garden Øyra br.nr. 5, vart det teken ut ein stor, lang 

og tung stein. Med den tids transportmåtar, vegar og bruer var det faktisk usikkert om ein kunne få 

ein slik last frakta til kyrkja landevegen, men det gjekk godt. Steinen vart lagd nedanfor kyrkja i 

Vik, og Johan Bjørkelid,  som kunne så mangt, sat der mang ein dag og meisla på steinen. Den 17. 

mai 1952 var bautaen på plass ved kyrkjetrappa, og for fyrste gong vart det lagt ned ein krans ved 

bautaen, med ein takketale der ein mintest dei som hadde ofra alt for fedrelandet. Kvar nasjonaldag 

sidan har det vore lagt ned krans ved minnesteinen. 

Kjelder: 

 

Hans Brekke: Bygdesoga for Syvde Herad (1945) 

Simon Eikrem: Meir om Syvde (1975) 

Syvde sogelag: Syvde kyrkje.  

Jubileumshefte laga i 1969 til høgtidinga av kyrkjejubileet i 1971. Simon Eikrem var 

sentral i dette arbeidet. 

Øystein Ekroll & Per Eide: Sunnmørskyrkjene (2012) 

Ymse munnlege kjelder – Johan Nordvik, Reidar Vik, Olav Opsal m.fl. 


